
 
Fundargerð notendahóps stjórnsýslu sveitarstjórnarstigs 

Fundurinn var haldinn af Hagstofu Íslands í gegnum fjarfundabúnað (Teams) þann 26. janúar 2023 frá 
13:00-14:00. 
 
Aðilar frá stjórnsýslu sveitarstjórnarstigs voru alls tólf og komu m.a. frá: 

• Sambandi íslenskra sveitarfélaga 

• Innviðaráðuneyti 

• Fjármála- og efnahagsráðuneyti 

• Menntamálaráðuneyti 

• Samtökum sunnlenskra sveitarfélaga 

• Samtökum sveitarfélaga á vesturlandi 

• Hjallastefnu menntastofnun 

• Reykjavíkurborg 
 
Á fundinum voru eftirfarandi Hagstofustarfsmenn: 

 
Fundarstjóri var Guðjón Guðmundsson frá efnahags- og fyrirtækjasviði. 

Dagskrá: 

1. Stutt um Hagstofuna 
2. Stjórnsýsla sveitarstjórnarstigs – yfirferð 

a. Reikningar sveitarfélaga 
b. Tekjur 
c. Tölfræði um menntun 
d. Mannfjöldatölfræði 

3. Notendakönnun – niðurstöður 
4. Umræður 

 

Fundargerð 

Guðjón fundarstjóri býður aðila velkomna á fundinn og fer yfir dagskrá fundar. Þetta er fyrsti fundur 

með þessum notendahópi sérstaklega, en áður var öll stjórnsýslan saman. Fundurinn er haldinn til að 

tryggja gæði hagtalna og þeirrar þjónustu sem Hagstofa Íslands veitir þessum notendahópi, en til 

þess þarf að þekkja þarfir og væntingar þeirra sem nota þjónustuna.  

Sóley, gæðastjóri Hagstofunnar, fór yfir hverjar afurðir fundarins verða og hvernig eftirfylgni verði 

háttað. Afurðirnar eru niðurstöður könnunarinnar, sem send var fundargestum nokkru fyrir fund, 

ásamt þessari fundargerð. Eftirfylgni verður í formi fréttabréfs, sem sent verður á alla notendahópa 



 
með sumrinu, ásamt því að stefnt er að því að halda notendafundi almennt í október og nóvember ár 

hvert, og verður því næsti fundur síðla hausts 2023. 

Gæðastjóri fór einnig nokkrum orðum um Hagstofuna sjálfa, hvernig skipulag stofnunarinnar er 

ásamt því að segja stuttlega frá jafningjarýni (peer review) sem stendur fyrir dyrum í júní, en þá mun 

Hagstofa Íslands ásamt öðrum skilgreindum hagskýrsluframleiðendum á Íslandi, verða tekin út af ESS 

(European Statistical System), en þar er verið að taka út hvort íslenskir framleiðendur séu að uppfylla 

meginreglur í evrópskri hagskýrslugerð. Þetta er viðamikil úttekt, sem stendur í viku, og var síðast 

gerð fyrir 10 árum. 

Reikningar sveitarfélaga 

Guðjón fór yfir hvaða upplýsingaveitu er verið að nota, en það er sameiginlegur gagnagrunnur 

Hagstofu, fjármála- og efnahagsráðuneytis, innviðaráðuneytis og Sambands íslenskra sveitarfélaga. 

Fleiri gagnalindir eru til staðar en þessi er sú mikilvægasta. Skil byggja á reglugerð 1212/2015 um 

bókhald, fjárhagsáætlanir og ársreikninga sveitarfélaga. Reglugerðin er ítarleg, m.a. um skil, 

tímanleika o.s.frv.  

Þessi upplýsingaveita er þó barn síns tíma og Hagstofan á því að hún þarfnist uppfærslu eða 

endurnýjunar. Það er í vinnslu að senda út og hefja viðræður við ríki og sveitarfélög um samning um 

gagnaskil.  Samningnum er ætlað setja í fastar skorður ábyrgð þeirra aðila sem koma að gagnaskilum 

og birtingu fjárhagsupplýsinga sveitarfélaga. 

Farið var yfir þær afurðir sem koma frá Hagstofunni, en þær byggja á alþjóðlegum stöðlum um 

tölfræði. Mest er byggt á ESA2010 staðalinn og töflum skilað til EUROSTAT, COFOG, GFS (IMF) o.fl. 

Guðjón fór yfir það helsta sem útgefið er á vef Hagstofu (ekki tæmandi listi), þ.e.: 

- Samneysla sem hluti af vergri landsframleiðslu (VLF) 

o Mikil vinna fer í að gefa út samneyslutölur ársfjórðungslega 

- Afkoma sveitarfélaga og hins opinbera 

- Sundurliðun tekna, gjalda, fjárfestinga og peningalegra eigna og skulda 

- Útgjöld til félagsverndar, fræðslumála og heilbrigðismála 

- Meðal rekstrarkostnaður grunnskóla 

Tekjur 

Hildur fór yfir staðgreiðsluskyldar greiðslur og útgáfur þeirra, ásamt því að fara yfir upplýsingar um 

gögnin. Notast er við staðgreiðsluskrá Skattsins en gögnin eru svo auðguð svo hægt sé að nýta þau til 

hagskýrslugerðar. Hér er átt við allar staðgreiðsluskyldar greiðslur en ekki fjármagnstekjur né tekjur 

einyrkja með eigin rekstur á eigin kennitölu sem greiða sjálfum sér reiknað endurgjald. Þetta eru 

mikið notuð gögn og eru þau gefin út eftir atvinnugreinum og búsetu. 

Skoðuð var mynd um hlutfall staðgreiðsluskyldra launa eftir atvinnugreinum og var áhugavert að 

skoða hana út frá sveitarfélögum. Tekjur eftir sveitarfélögum eru birt um mitt ár fyrir árið á undan. 

Tölfræði um menntun  

Ásta fór yfir tölfræði um menntun og var áherslan á leik- og grunnskóla, sem sveitarfélögin reka. Farið 

var yfir hvernig gagnasöfnun er háttað, yfir samstarf og hvernig birtingu þessara talna er háttað. 

Gögnum um menntun er skilað til alþjóðastofnana, s.s. EUROSTAT (bundið reglugerð), OECD og 

UNESCO. Hægt er að biðja um sérvinnslur gegn gjaldi og fær Samband íslenskra sveitarfélaga t.d. 

gögn frá Hagstofunni til að birta í árbók sinni. Birting talna um menntun er almennt á vef 

Hagstofunnar ásamt því að birtast á vefjum ýmissa stofnana, innlendra sem erlendra. 



 
Árleg gagnasöfnun leikskóla miðast við 1. desember ár hvert (frá 1997), en þar eru birtar tölur um 

börn eftir einstökum leikskólum og eru sveitarfélögin einnig birt í töflunni. Gagnasöfnun grunnskóla 

miðast hins vegar við 15. október ár hvert (frá 1997) og fer í haustskýrslu, en í vorskýrslu eru 

nemendastundir eftir námsgreinum, nám í erlendum tungumálum, sérkennsla og starfstími. Tölur um 

nemendur eru birtar eftir einstökum skólum. Þar fylgir sveitarfélag ekki með en það kemur fyrir að 

fleiri en eitt sveitarfélag reki skóla saman. 

Mannfjöldatölfræði 

Guðjón Hauksson fór yfir mannfjöldatölfræði. Henni er skipt í 3 flokka; stöðutölur, breytingar 

mannfjöldans og mannfjöldaspá. Stöðutölur eru birtar einu sinni á ári og þá miðað við stöðu 1. 

janúar. Farið var yfir útgáfur og tíðni þeirra. Ekki er hægt að birta mannfjöldaspá niður á sveitarfélög, 

einfaldlega vegna þess hve fáir Íslendingar eru. Verið er að auka birtingar eftir hagskýrslusvæðum í 

stað stjórnsýslusvæða.  

Talningarsvæði á landinu eru 42 talsins (óháð stjórnsýslueiningum) og verið að reyna að hafa 

íbúafjöldann sem jafnastan milli svæða til að auðvelda samanburð milli svæða. Sama á við um 

smásvæði en þau hafa að meðaltali 1.700 íbúa hvert og eru svæðin unnin í samráði við 

Byggðastofnun. Með smásvæðum eru meiri möguleikar á að gera greiningar á þessum minni 

svæðum. Skiptir meira máli í stórum byggðarkjörnum, þar sem þau svæði eru þá brotin upp og hægt 

að vera með greiningar á. Manntalið 2021 er að birta eftir þessum smásvæðum. 

Notendur voru spurðir hvort þeir hafi verið að fylgjast með útgáfum á smásvæðum og hvort þetta 

muni nýtast þeim. Svarið var almennt nei, athyglin hefði ekki verið á því en verkefnið lagðist vel í 

hópinn og talað um að þetta muni örugglega nýtast í framtíðinni. Lögð var áhersla á að samt sem 

áður væri ekki að hætta að birta eftir sveitarfélögum, notendur væru jú að vinna í að fækka þeim. 

Bestu einingarnar eru þær sem eru svipaðar að stærð, það væri best að vinna með slíkt. Efst á 

óskalista hvers sveitarfélags er að geta fengið sem mest niðurbrot þeim megin frá, krafa 

Reykjavíkurborgar væri t.d. niðurbrot niður á hverfi eða skólasvæði sem dæmi. 

Notendakönnun  

Guðjón fundarstjóri fór yfir niðurstöður notendakönnunarinnar, sem send var út í aðdraganda 

fundarins.  

Hvað er Hagstofan að gera vel? Hér var m.a. nefnt að töflur væru fínar, samskipti góð, fljót og góð 

svörun. Tölfræði um staðgreiðsluskyldar tekjur var nefnd af fleiri en einum, en sú tölfræði byrjaði sem 

tilraunatölfræði en er nú í reglulegri útgáfu og fólk er ánægt með góða samvinna við Hagstofuna á 

þessu sviði. Einnig var nefnt að jákvætt væri hvað Hagstofan væri virk í að upplýsa samfélagið. 

Hvað má gera betur?  Bæta gögn sem sveitarfélög setja inn í Upplýsingaveitu, einkum hvað varðar 

ársfjórðungsgögn. Svarað var að Hagstofan væri einmitt að vinna í þessu atriði og væri meðvituð um 

þetta atriði. Nefnt var að birta þyrfti þjóðhagsspár fyrr að hausti þannig að þær gagnist við 

undirbúning fjárhagsáætlana og fjárlaga. Tenging þyrfti að vera á milli reikninga sveitarfélagsins á 

þjóðhagsreikningagrunni og ársreikninga sveitarfélaga, þetta væri afar ógagnsætt núna. Hagstofan 

svaraði því til að þau vissu af þessu, það væri langtímavinna í gangi varðandi gegnsæja brúun þarna á 

milli. Hagstofan hefur ekki heimild til að uppfæra tímaraðir nema á 4ra ára fresti, en ábendingin væri 

góð og þetta þyrfti að laga. Einnig var nefnt að styrkja þurfi umhverfistölfræði, endurskoða tölfræði 

um fræðslu og félagsþjónustu, fá meiri sundurliðun á fjarveru vegna veikinda og passa þörfina fyrir 

lifandi tölur frekar en sagnfræði. Auk þess var nefnt að leggja þyrfti áherslu á að birta tölfræði eftir 



 
svæðum, bæta kynjabreytu á lifandi fæddum eftir sveitarfélögum, fá menntunarstig eftir 

sveitarfélögum o.fl. 

Nýjar hugmyndir um talnaefni eða útgáfur? Hér var nefnt að það vanti upplýsingar um fjölda 

stöðugilda hjá sveitarfélögum, gjarnan flokkað niður eftir t.d. stéttarfélögum (BSRB, BHM, KÍ, ASÍ, 

annað) og að það vanti vinnurannsókn, þ.e. greiningu á ferðalögum til og frá vinnu (sbr. það sem 

norska hagstofan er að gera). Einnig var nefnt hvort ekki væri hægt væri að hafa sundurliðun á 

verknámi og bóknámi og þá betri sýn á þá skiptingu milli námsbrauta og menntastigs. 

Varðandi vinnurannsókn, þá svaraði Hagstofan því til að verið væri að fara af stað með rannsókn og 

verður leitað til allra fyrirtækja sem eru með meira en 10 starfsmenn. Fyrsta kastið verði ekki skoðað 

hverjir þetta eru og hvar þeir búa en fyrsta skref sé að birta eftir atvinnugreinum. Vonir standa til að 

eitthvað í þessa átt verði birt með haustinu. 

Hvernig viltu nálgast afurðir og þjónustu Hagstofunnar?  Hér var nefnt á netinu eins og það er í dag 

og einnig rafrænt á vef Hagstofu með möguleika á niðurhali gagna ásamt meiri myndrænni 

framsetningu (t.d. Tableau eða Power Bi). Nefnt var að Hagstofan væri nú þegar að vinna að þessu 

síðarnefnda í samvinnu við Samband íslenskra sveitarfélaga og verið er að skoða möguleika á frekari 

fræðiaðgangi þannig að hægt sé að komast meira í hrágögn.   

Umræður 

Nefnt var að gott væri ef það væri betra efnisyfirlit eða veftré á forsíðu Hagstofunnar, sem gæfi góða 

yfirsýn þegar verið er að byrja að fletta sig niður á gögn. Eða einhvers konar leiðbeiningar. Svar 

Hagstofu var að þetta væri góður punktur sem yrði skoðaður. Notendum var í framhaldi sýnt aðeins 

hvernig hægt væri er að nota PX töflur, meðal annars hvernig hægt væri að sprengja upp upplýsingar 

þegar verið er að fletta sig niður, en ekki virtust allir vera meðvitaðir um þessa möguleika eða kunna 

nógu vel á síðuna. 

Starfsmaður Hagstofu var spurður út í störf og staðsetningar, hvort það vantaði ekki enn 

lagarammann í kringum það og þá hvort verið væri að skoða það að fara í rannsókn til að sýna fram á 

það. Svarið var að nú væri komin þingsályktunartillaga, sem heitir „Dreifing starfa“, og væri frábært ef 

hún næði fram að ganga, hún hefði reyndar sofnað í nefnd en Hagstofan kannar þetta.  

Hér heima yrði skráning í könnun samkvæmt lögheimili en í Noregi er skráning á starfsstöð, svo það 

er smá munur þar á. Það er lögbundið hjá okkur að halda utan um fjölda starfsstöðva skv. EUROSTAT 

þannig að ef við fengjum fjölda á hverjum stað væri a.m.k. hægt að brjóta niður á atvinnugreinar, þó 

við séum ekki á sama stað og Noregur hvað þetta varðar. 

Nefnt var að það vanti mögulega notendafund um fræðslumál, einhverjir hefðu vilja ræða um 

félagsmálin og Heimsmarkmiðin sem dæmi. Hagstofan segir þetta góða punkta og muni skoða það 

fyrir næsta notendafund og leggja áherslu á þessa þætti þá.  

Nefnt var að Byggðastofnun væri komin með mjög flott mælaborð, notendur myndi vilja geta gert 

eitthvað sambærilegt.  

Einn notandi nefndi að ósamræmi væri á milli heiti sveitarfélaga, eftir því hvaða deild  Hagstofunnar 

er að vinna með gögnin, sbr. Hörgársveit og Hörgárbyggð, Hafnarfjörður og Hafnarfjarðarkaupstaður. 

Smáatriði en skiptir þá sem vinna með gögnin máli. Hagstofan tekur þetta til skoðunar. 

 

Fundi var slitið kl. 14:00 og glærur sendar þátttakendum að loknum fundi.  


